
śrīrāmēṇa vānararkṣarakṣasāṃ svadēśē prasthāpanam

tathā sma tēṣāṃ vasatā -
mṛkṣavānararakṣasām Á

rāghavastu mahātējāḥ
sugrīvamidamabravīt Á Á 7.40.1 Á Á

gamyatāṃ saumya kiṣkindhāṃ
durādharṣāṃ surāsuraiḥ Á

pālayasva sahāmātyai
rājyaṃ nihatakaṇṭakam Á Á 7.40.2 Á Á

aṅgadaṃ ca mahābāhō
prītyā paramayā yutaḥ Á

paśya tvaṃ hanumantaṃ ca
nalaṃ ca sumahābalam Á Á 7.40.3 Á Á

suṣēṇaṃ śvaśuraṃ vīraṃ
tāraṃ ca balināṃ varam Á

kumudaṃ caiva durdharṣaṃ
nīlaṃ caiva mahābalam Á Á 7.40.4 Á Á

vīraṃ śatabaliṃ caiva
maindaṃ dvividamēva ca Á

gajaṃ gavākṣaṃ gavayaṃ
śarabhaṃ ca mahābalam Á Á 7.40.5 Á Á

ṛkṣarājaṃ ca durdharṣaṃ
jāmbavantaṃ mahābalam Á

paśya prītisamāyuktō
gandhamādanamēva ca Á Á 7.40.6 Á Á

ṛṣabhaṃ ca suvikrāntaṃ
plavaṅgaṃ ca supāṭalam Á

kēsariṃ śarabhaṃ śumbhaṃ
śaṅkhacūḍaṃ mahābalam Á Á 7.40.7 Á Á

yē yē mē sumahātmānō
madarthē tyaktajīvitāḥ Á

paśya tvaṃ prītisaṃyuktō
mā caiṣāṃ vipriyaṃ kṛthāḥ Á Á 7.40.8 Á Á

ēvamuktvā ca sugrīva -
māśliṣya ca punaḥ punaḥ Á

vibhīṣaṇamuvācātha
rāmō madhurayā girā Á Á 7.40.9 Á Á

laṅkāṃ praśādhi dharmēṇa
dharmajñastvaṃ matō mama Á

purasya rākṣasānāṃ ca
bhrāturvaiśravaṇasya ca Á Á 7.40.10 Á Á

mā ca buddhimadharmē tvaṃ
kuryā rājan kathañcana Á

buddhimantō hi rājānō
dhruvamaśnanti mēdinīm Á Á 7.40.11 Á Á

ahaṃ ca nityaśō rājan
sugrīvasahitastvayā Á

smartavyaḥ parayā prītyā
gaccha tvaṃ vigatajvaraḥ Á Á 7.40.12 Á Á

rāmasya bhāṣitaṃ śrutvā
ṛkṣavānararākṣasāḥ Á

sādhusādhviti kākutsthaṃ
praśaśaṃsuḥ punaḥ punaḥ Á Á 7.40.13 Á Á

tava buddhirmahābāhō
vīryamadbhutamēva ca Á

mādhuryaṃ paramaṃ rāma
svayambhōriva nityadā Á Á 7.40.14 Á Á

tēṣāmēvaṃ bruvāṇānāṃ
vānarāṇāṃ ca rakṣasām Á

hanūmān praṇatō bhūtvā
rāghavaṃ vākyamabravīt Á Á 7.40.15 Á Á

snēhō mē paramō rājaṃ -
stvayi tiṣṭhatu nityadā Á

bhaktiśca niyatā vīra
bhāvō nānyatra gacchatu Á Á 7.40.16 Á Á

yāvad rāmakathā vīra
cariṣyati mahītalē Á

tāvaccharīrē vatsyantu
prāṇā mama na saṃśayaḥ Á Á 7.40.17 Á Á

yaccaitaccaritaṃ divyaṃ
kathā tē raghunandana Á

tanmamāpsarasō rāma
śrāvayēyurnararṣabha Á Á 7.40.18 Á Á

tacchrutvāhaṃ tatō vīra
tava caryāmṛtaṃ prabhō Á

utkaṇṭhāṃ tāṃ hariṣyāmi
mēghalēkhāmivānilaḥ Á Á 7.40.19 Á Á

ēvaṃ bruvāṇaṃ rāmastu
hanūmantaṃ varāsanāt Á

utthāya sasvajē snēhād
vākyamētaduvāca ha Á Á 7.40.20 Á Á

ēvamētat kapiśrēṣṭha
bhavitā nātra saṃśayaḥ Á

cariṣyati kathā yāva -
dēṣā lōkē ca māmikā Á Á 7.40.21 Á Á

tāvat tē bhavitā kīrtiḥ
śarīrē’pyasavastathā Á

lōkā hi yāvatsthāsyanti
tāvat sthāsyanti mē kathāḥ Á Á 7.40.22 Á Á

www.prapatti.com 4 Sunder Kidāmbi



uttarakāṇḍam catvāriṃśaḥ sargaḥ

ēkaikasyōpakārasya
prāṇān dāsyāmi tē kapē Á

śēṣasyēhōpakārāṇāṃ
bhavāma ṛṇinō vayam Á Á 7.40.23 Á Á

madaṅgē jīrṇatāṃ yātu
yat tvayōpakṛtaṃ kapē Á

naraḥ pratyupakārāṇā -
māpatsvāyāti pātratām Á Á 7.40.24 Á Á

tatō’sya hāraṃ candrābhaṃ
mucya kaṇṭhāt sa rāghavaḥ Á

vaidūryataralaṃ kaṇṭhē
babandha ca hanūmataḥ Á Á 7.40.25 Á Á

tēnōrasi nibaddhēna
hārēṇa mahatā kapiḥ Á

rarāja hēmaśailēndra -
ścandrēṇākrāntamastakaḥ Á Á 7.40.26 Á Á

śrutvā tu rāghavasyaita -
dutthāyōtthāya vānarāḥ Á

praṇamya śirasā pādau
nirjagmustē mahābalāḥ Á Á 7.40.27 Á Á

sugrīvaḥ sa ca rāmēṇa
nirantaramurōgataḥ Á

vibhīṣaṇaśca dharmātmā
sarvē tē bāṣpaviklavāḥ Á Á 7.40.28 Á Á

sarvē ca tē bāṣpakalāḥ
sāśrunētrā vicētasaḥ Á

sammūḍhā iva duḥkhēna
tyajantō rāghavaṃ tadā Á Á 7.40.29 Á Á

kṛtaprasādāstēnaivaṃ
rāghavēṇa mahātmanā Á

jagmuḥ svaṃ svaṃ gṛhaṃ sarvē
dēhī dēhamiva tyajan Á Á 7.40.30 Á Á

tatastu tē rākṣasaṛkṣavānarāḥ
praṇamya rāmaṃ raghuvaṃśavardhanam Á

viyōgajāśrupratipūrṇalōcanāḥ
pratiprayātāstu yathā nivāsinaḥ Á Á 7.40.31 Á Á

Á Á ityārṣē śrīmadrāmāyaṇē vālmīkīyē ādikāvyē

